Jiwa Dihambat

Mudah sahaja mengecap materi
Ambil lok tarah besi
Panaskan........

Terbakar damar kerikutan.

Warna merah darah
Menggelegak berkesan
Menurut bentuk pateri tarah.
Cap kertas itu
Putih kuning merah biru
Apa saja lambang kuasamu
Warna-warni ada padamu.
Tandatangan
Hukuman
Berat ringan

Yang kauinginkan.

Perintah

Mudah

Murah

Parah.........
Jangan bergerak
Jangan bicara
Jangan mengerang
Jangan merombak
Keadaan pincang
Yang telah sedia.

Disangkak

Ditembak.

Jangan menentang
Nanti ditentang
Binatang jalang
Kelana meronta
Kelana pengembara

Dihalau

Terhalau
Merantau
Mengacau???
Berkawan melawan
Dilawan
Tertawan
Melawan, melawan
Terus melawan.
Bercakap
Dicap
Bercakap
Dicap
Bercakap, bercakap
Terus bercakap.
Meronta dalam nyanyi
Meronta dalam tari
Kalau sudah diinjak dipijak
Sia-sia manusia bijak........
Kejam kejam butakan mata
Hingar-bingar tutupkan telinga
Kata-ngata sumbatkan mulut
Raba rasa Bung jangan surut.
Senang saja mengecap materi
Ambil setimpal tanda bukti
Gerak jiwa tindih ngeri
Langgar syarat jaguh demokrasi
Akhirnya tak termateri
Nyala api banyak sekali
Juara demokrasi,
Perduli!?
Terus memasak
Terus memasak

Hingga menggelegak

